
Ils trais fugitivs da la stalla èn in tema popu-
lar. Uschè popular ch’i dat en questa stagiun 
puspè parsepens dal land si e giu. Era il ra-
quint dals trais fugitivs ils pli enconuschents 
da l’istorgia (quels da Betlehem) vegn a ve gnir 
raquintà in pèr giadas a Nadal - malgrà che lur 
existenza istorica è dispitaivla.

Ils millis fugitivs da la Mar mediterrana èn 
main populars. Els èn ids in pau en embli-
danza. Igl è daventà normalitad che millis 
umans moran mintg’onn cun empruvar da 
traversar la Mar mediterrana.

L’Europa ha chattà ina metoda ipocrita per 
schliar il problem: Delegar ils fugitivs als sta-
dis che cunfineschan cun la mar. La cunve gna 
da Dublin è cumadaivla per la Svizra, main 
cumadaivla per ils pajais mediterrans ed ina 
catastrofa per blers fugitivs. Quai è sa mussà 
ina da las paucas giadas ch’ils fugitivs èn stads 
in tema en las medias durant quest onn: Cu-
ra ch’il champ da fugitivs a Moria sin l’insla 
Lesbos è ars. Organisaziuns d’agid han gia da-
ditg fatg attent a las cundiziuns catastrofalas 
en il champ. Ma malgrà las lingias grassas n’ha 
l’Europa betg fatg gronds sforzs per meglierar 
la situaziun dals 13 000 fugitivs senza suttetg. 

Ad els duain ils millis parsepens da quest 
pajais regurdar.

Tge è la «C(o)ronica da l’onn 2020»? – Jon Bischoff 
(illustraziun) e Martin Cantieni (text) commente-
schan, resumeschan e parodieschan per la FMR 12 
eveniments ch’ans han occupà durant l’onn 2020. 
Jon Bischoff da Vicosoprano illustrescha la fin da 
mintga mais per la FMR il «Mais da pais». Martin 
Cantieni da Turitg ha tranter auter gudagnà quest 
onn la concurrenza litterara rumantscha «Premi 
Term Bel».

Ils trais fugitivs 
e Moria

